40/1999 FORU DEKRETUA, Diputatuen Kontseiluak martxoaren 30ean emana, zeinen bidez Arabako Foru Administrazioaren Aholku Batzordea sortzen baita eta haren erregelamendua onartzen. (INDARREAN DAGOEN TESTUA)

Herri Administrazioen Erregimen Juridikoaren eta Guztientzako Administrazio Prozeduraren Legeak, azaroaren 26ko 30/1992 zenbakikoak, hamazazpigarren xedapen gehigarrian adierazi bezala (urtarrilaren 13ko 4/1999 Legeak eman dion idazketaren arabera), foru entitateak, interes orokorra eta legezkotasun objetiboa bermatzeko asmoz aholkularitza eginkizuna bete nahi dutenean, lege horretan adierazitakoari jarraituz antolatu beharko dira. Lege horrek berak dioenez, aholkularitzako administrazioa organo berariazkoen bidez egitura daiteke edo administrazioaren beraren zerbitzu juridikoen bidez. Lehenengo kasuan, autonomia organiko eta funtzionala izango dute administrazio eragilearekiko, eta, bigarrenean, zerbitzu horiek ezin egongo dira hierarkiazko menpekotasun organiko edo funtzionalean, ez eta aholku gai diren ekintzak egin edo xedapenak eman dituzten organoetatik jarraibiderik, zuzentaraurik edo oharrik jaso ere.

Oinarri izaera du arestian esandakoak, Konstituzioaren 149. artikuluaren 1.18 puntuaren arabera, eta, hori gogoan, legezko bi aukeren artean lehengoa jo da egokiagotzat, hau da, aholkularitza izaerako organo berariazko bat sortzea. Organo horrek guztizko independentziaz eta autonomia funtzionalez jardungo du, eta Diputatu Nagusiaren Sailari atxikita egongo da, eta haren menpean zuzenean. 

Organo horri aholku batzorde deituko zaio, eta hura arautzen duen testuan, lehenengoz, haren jarduera eremua finkatuko da eta haren irizpena beharrezko duten gaiak zein diren zehaztuko. Batzorde horren irizpena ez da loteslea izango, oro har, lege edo foru arau batek kontrakoa adierazten ez badu.

Foru Dekretu hau gorago aipatutako Legea eraberritzearekin batera jarriko da indarrean; eta, haren eranskinean azaltzen den erregelamendu organikoan, batzordearen osakera eta funtzionamendua taxutzen dira, irizpideak eta erabakiak idatzi eta onartzeko modua finkatzen, irizpideak emateko epeak zehazten, e.a. Hori, hala ere, ez da oztopo izango geroan garatzeko.

Aurrekoagatik, Foru Aldundiaren Antolaketa eta Erregimen Juridikoaren Foru Arauak, abenduaren 19ko 52/1992 zenbakikoak, 7. artikuluaren 2. puntuan esandakoa ikusirik, diputatu nagusiak proposaturik, eta Diputatuen Kontseiluak gaur egindako bilkuran gaia aztertu ondoren, hauxe 

XEDATZEN DUT

Lehenengoa.- Arabako Foru Administrazioarekin Aholku Batzordea sortzea, Herri Administrazioen Erregimen Juridikoaren eta Guztientzako Administrazio Prozeduraren Legeak, azaroaren 26ko 30/1992 zenbakikoak, hamazazpigarren xedapen gehigarria garatu eta betearazteko, urtarrilaren 13ko 4/1999 Legeak eman dion idazketaren arabera. Aholku Batzordearen erregelamendu organikoa ere onartzen da eta Foru Dekretu honi erantsi.

Bigarrena.- Aholku Batzordearen gain utzitako eginkizunek ez dituzte ezertan ere aldatzen Foru Aldundiaren zerbitzu eta unitateei indarreko araudiaren arabera dagozkien aholkularitza eta informazio zereginak.

Hirugarrena.- Ahalmena ematen zaio diputatu nagusiari Foru Dekretu hau garatu eta betearazteko beharrezko diren xedapenak emateko eta Batzordearen funtzionamendua aseguratzeko behar diren neurriak hartzeko.

Laugarrena.- Foru Dekretu hau 1999ko apirilaren 14an jarriko da indarrean.

I. KAPITULUA.- 

XEDAPEN OROKORRAK.

1. artikulua.- Izaera eta atxikipena.

1.- Aholku Batzordea sortzen da. Aholku Batzordea Arabako Foru Administrazioaren aholku organo kolegiatu gorena izango da, eta guztizko independentzia eta autonomia funtzionala izango du.

2.- Ondorio organikoekin baino ez, Batzorde hori Diputatu Nagusiaren Sailari atxikitzen zaio, eta haren menpe egongo da zuzenean.
2. artikulua.- Jarduera eremua.

Arabako Foru Aldundiaren Administrazioari buruz, entitate horren erakunde autonomoei buruz eta, legez hala eskatzen zaionean, foru baltzu publikoei buruz beteko du aholku eginkizuna Batzordea.

3. artikulua.- Eskumena.

1.- Lege batek edo Foru Arau batek kontsulta egiteko berariaz ezartzen dituen kasuez gain, Aholku Batzordeak arauzko irizpena honako gai hauei buruz eman beharko du: a) Araugintzako foru dekretu egitasmoak.

b) Erregelamenduzko xedapenen egitasmoak, foru arauak betearazteko emandakoak, gaia Lurralde Historikoaren eskumen osokoa denean, edo Autonomia Erkidegoaren legeak betearazteko emandakoak, gaia Lurralde Historikoak erregelamendu bidez garatzeko denean.

c) Lurralde Historikoak eskumenak hartzeari edo uzteari buruzko xedapen egitasmoak, bai eta eskuordetzan emateari buruzkoak ere.

d) Xedapenak eta administrazio ekintzak ofizioz berrikustea.

e) Administrazio kontratuen deuseztasuna, ulerkera eta suntziarazpena, kontratistak kontrakotasuna adierazten duenean eta, beti ere, Administrazio Publikoen Kontratuen Legeak aurreikusitako bestelako kasuetan.

f) Berrikusteko administrazio errekurtsoak.

g) Foru Aldundiaren Sailen arteko eskurantza gatazkak.

h) Arabako Foru Administrazioaren Aholku Batzordearen jardun eremuko administrazioen ondarezko erantzukizunari buruzko erreklamazioak, betiere erreklamatzen den zenbatekoa gutxienez 50.000 eurokoa bada.  (Gehitua, maiatzaren 7ko 13/2013 Foru Dekretuaren bidez)
2.- Batzordeak, aurreko atalean esandakoaren arabera onartuko dituen txosten edo irizpenak aldera batera utzirik, Foru Administrazioaren organoak zuzendu ahal izango ditu, egokitzat hartzen badu, bere aholkularitza-eginkizuna betez erabil ditzakeen gaien barruan, eta interes orokorren alde egin beharrekotzat jotzen dituen proposamen eta iradokizunak kontuan hartuz.

3.- Aholku Batzordeak ez du indarrean dauden foru arauen aldaketari buruzko iritzirik emango, baldin eta aldez aurretik horiei buruzko iritzirik eman bada nahiz beste ekitaldi, epealdi edo antzekoren bat dela-eta data, epe, aurkibide, zeinu, modulu, zenbateko… aldaketak baino ez badira eta aldatzen den arautegian xedatutakoaren edukiari funtsezko aldaketarik ez badakarkiote. Baldintza horiek espedientean egiaztatuko dira eta onartzen den arauzko xedapenean islatu.  (Gehitua, otsailaren 15eko 4/2005 Foru Dekretuaren bidez)

4. artikulua.- Jarduera printzipioak 

Foru Administrazioaren jarduera legeari eta zuzenbideari lotzen dela bermatzea batzordeari dagokio, bere aholkularitza-eginkizunaren barruan. Bere irizpidean uzten diren egitasmo eta ekintzak ordenamendu juridikoarekin bat datozen ala ez ikusi behar du.

5. artikulua.- Irizpenen izaera.

Batzordearen irizpenek eta erabakiek ez dute izaera loteslea izango, lege edo foru arau batek kontrakoa adierazten ez badu.

6. artikulua.- Batzordearekin lankidetzan jarduteko beharra.

Arabako Foru Administrazioaren organo eta erakunde autonomo guztiek eta langile guztiek laguntza emango diote Batzor- deari, eskatzen dienean, haren gain utzitako zereginak eraginkortasunez bete ahal izateko. Batzordeak, batzordeko buruaren bitartez, behar dituen azterlan eta txosten guztiak eska diezaizkieke, bai auzi zehatzei buruz, bai arazo juridiko orokorrei buruz.

II. KAPITULUA.-

OSAKETA ETA FUNTZIONAMENDUA.

7. artikulua.- Osaketa.

1.- Aholku Batzordea batzordeburuak, batzordeburuordeak, kideek eta idazkariak osatzen dute. 

2.- Foru Gobernu Kontseiluak izendatzen dituen Foru Administrazioko langileak izango dira batzordeburua eta batzordeburuorde.

3.- Aholku Batzordeko kideak ezingo dira izan zazpi baino gutxiago, eta ahalegina egingo da Foru Aldundiaren Sail batzuetakoak eta besteetakoak izan daitezen; Foru Gobernu Kontseiluak izendatuko ditu, aldez aurretik deialdi publikoa eginez, honako baldintza hauek betetzen dituzten pertsonen artean:

a) Arabako Foru Aldundiko karrerako funtzionario izatea, A taldeko A1 azpitaldeko kidego eta eskaletakoa,

b) zerbitzu aktiboan egotea administrazio horretan,
c) Foru Aldundi horretako A taldeko A-1 azpitaldean bete izana egiaz lanbide jarduera, gutxienez bost urtean, Batzorde honek ezagutu beharreko gaiak daramatzaten eginkizunekiko lanpostuetan”.
4.- Idazkaritza dagokio Foru Gobernu Kontseiluak horretarako izendatutako Administrazio Orokorreko edo Bereziko legelariari eta/edo teknikariari.

Izendapen hori  Batzordeko kide bati egokitu dakioke.  Izaera hori ez badu, hitza izango du, baina botorik ez.
(Aldatua, maiatzaren 9ko 47/2000 Foru Dekretuaren;  urriaren 26ko 62/2011 Foru Dekretuaren; otsailaren 3ko 1/2015 Foru Dekretuaren ; eta abuztuaren 3ko 38/2017 Foru Dekretuaren bidez)
8. artikulua.- Batzordeko kideen agintaritzaren iraupena.

1.- Batzordeburuak eta batzordeburuordeak haien karguetan iraungo dute harik eta Foru Gobernu Kontseiluak errebokatzen duten arte. (Aldatua urriaren 26ko 62/2011 Foru Dekreturaren bidez eta abuztuaren 3ko 38/2017 Foru Dekretuaren bidez
2.- Batzordekideak lau urtez izango dira batzordean, baina iraupen horretako aldi gehiagoetarako izenda daitezke berriro ere. Kargu hori honako arrazoi hauengatik utziko dute:

a) Izendapeneko aldia amaitzeagatik.

b) Jarduneko administrazio egoera utzi eta beste administrazio batera igarotzeagatik.

c) Beste herri administrazio batean lanean aritzea, baldin eta beste administrazio egoera batera igarotzea bidezko ez bada. (Gehitua, ekainaren 10eko 42/2003 Foru Dekretuaren bidez)
d) Foru administrazioaren funtzionario izaera galtzeagatikAurreko a) puntuan esandakoa hala izanik ere, batzordekideek beren zereginetan iraungo dute ordezkatuak izan arte edo izendapen berria jaso arte.

9. artikulua.- Batzordeburua, batzordeburuordea eta idazkaria.

1.- Batzordeburuaren eginkizunak: a) Aholku Batzordea ordezkatzea.

b) Batzordearen bilkurak deitu, bertan buru egin eta bertako eztabaidak zuzentzea. Bilkuren gai zerrenda ere hark zehaztuko du.

c) Bozketetako berdinketak haustea, kalitatezko botoaren bitartez.

d) Batzordearen ponentziak edo erabakiak nork idatzi behar dituen erabakitzea.

e) Batzordeak ematen dituen irizpide eta erabakiak eta edozein organo edo pertsonari zuzendu behar dizkien komunikazioak izenpetzea.

f) Egoki iruditzen zaizkion eginkizunak batzordeburuordeari eskuordetzan ematea.

g) Oro har, araudi honetan ezarritako zeregin guztiak eta legeria orokorraren arabera organo kolegiatuen burutzari dagozkion bestelakoak betetzea.

2.- Batzordeburuordearen eginkizunak: a) Batzordeburua ordezkatzea, kanpoan dagoenean, kargua bete gabe dagoenean, gaixo dagoenean edo aldi baterako ezina duenean.

b) Batzordeburuak eskuordetzan ematen dizkion eginkizunak betetzea.

3.- Idazkariaren eginkizunak: a) Bilketarako gai zerrenda prestatzea eta batzordeburuari aurkeztea, hark oneritzia eman diezaion. Bilkura deiak egitea.

b) Bilkuren aktak idaztea. Hartutako erabaki eta irizpenen egiaztagiriak ematea, batzordeburuaren oneritziarekin.

c) Akta liburua eta batzordearen bestelako espediente eta agiriak bete eta zaintzea. Sarrera-irteeren erregistroa eramatea.

10. artikulua.- Batzordekideen eskubide eta betebeharrak.

1.- Honakoak dira Aholku Batzordearen kideen eskubide eta betebeharrak: a) Batzordearen bilkuretara joatea eta eztabaidetan parte hartzea.

b) Beren gain uzten diren irizpen edo erabaki proposamenak egitea.

c) Botoa ematea eta, gehiengoaren iritziarekin bat ez badatoz, boto partikularra ematea.

d) Batzordekide izaerarekin lotutako beste eginkizunak betetzea.

2.- Kontsultaren gaia den ekintza edo xedapena prestatzen edo idazten parte zuzena hartu duten batzordekideak gai horri buruzko irizpen proposamena egitetik abstenituko dira. Horretarako, batzordeburuari jakinaraziko dio, eta horrek gai horri buruzko proposamena aztertzetik eta boto ematetik ere abstenituko behar den erabaki du.
10 bis artikulua. Diru laguntzak.

Dirulaguntzak jasotzeko eskubidea sortuko da Foru Administrazioaren Aholku Batzordearen bilkuretara joateagatik. Horretarako, funtzio publikoaren arloan eskumena duen saileko foru diputatu titularrak bilkuretara joateagatik  jaso beharreko zenbatekoak zehaztuko ditu, eta bi urteko balioa izango du. (Gehitua, abuztuaren 3ko 38/2017 Foru Dekretuaren bidez)
III. KAPITULUA 

BATZORDEAREN FUNTZIONAMENDUA.

11. artikulua.- Bilkura deiak.

1.- Batzordeburuak egingo ditu bilkura deiak, aztertzeko dauden gaiak direla-eta beharrezkotzat jotzen duenean. Bilkura eguna baino hirurogeita hamabi ordu aurretik egingo du deia, gutxienez; eta zerrenda gaia eta aztertu, eztabaidatu eta bozkatu behar diren irizpide eta erabaki proposamen guztien kopia bidaliko dizkie kide guztiei.

2.- Aurreko puntuan esandakoa gorabehera, aurretik adierazteko epea hogeita lau ordutara murriz daiteke, batzordeari presaz egindako kontsulten kasuan.
12. artikulua.- Bilkurak eta erabakiak.

1.- Batzordearen bilkura balekoa izan dadin eta erabakiak hartu ahal izateko, batzordekideen erdiek egon beharko dute bertan, batzordeburuaz edo, hura ez badago, batzordeburuordeaz eta idazkariaz edo haren ordezkoaz gain.

2.- Bilkuretara agertzea derrigorrezkoa da batzordekideentzat.

3.- Erabakiak bertaratuen boto gehiengoz hartuko dira, eta, berdinketa gertatzen denean, batzordeburuak hautsiko du kalitatezko botoaren bidez.

4.- Botorik ez ematea ez da onartuko, ez eta botoa erreserbarekin, ñabardurekin edo baldintzekin ematea ere. Boto partikularra bai eman daiteke.

13. artikulua.- Boto partikularrak.

1.- Batzordeko edozein kidek eman dezake boto partikularra gehiengoaren erabakiaren kontra edo iragar dezake, beti ere bilkura amaitu baino lehen egiten badu, eta batzordeburuari idatziz bidali hurrengo bost egunen barruan.

2.- Botoa irizpen edo erabaki baten kontra eman dutenek beste baten boto partikularrarekin bat egin dezakete edo bere boto partikularra eman, bilkura amaitu baino lehen horretarako eskaera egin badute.

3.- Salbuespenez, batzordeburuak, konplexutasun handiko gaietan, boto partikularrak emateko epea luza dezake, edo laburtu, presazko auzietan.

14. artikulua.- Gaiak hurrengo bilkurara uztea.

Edozein batzordekidek irizpen edo erabaki bat hurrengo bilkura arte mahai gainean uzteko eska dezake, presazkoa ez bada edo beste bilkura batean mahai gainean utzi ez bada.

15. artikulua.- Bilkura aktak.

Egiten diren bilkuren aktak egingo ditu idazkariak. Hark berak eta batzordeburuak baimenduko dute. Aktan honako puntuak jaso behar dira gutxienez: a) Zein egunetan egin den. Zein ordutan eman zaion hasiera eta zein ordutan amaiera.

b) Bertaratutakoak eta agertu ezin zirela abisatu dutenak.

c) Aztertu eta eztabaidatu diren gaiak, eta mahai gainean utzi direnak.

d) Hartu diren irizpen eta erabakiak, eta bozketen emaitzak.

16. artikulua.- Irizpenak eta erabakiak bidaltzea.

Bilkura bakoitzean onartzen diren irizpen eta erabakiak eta, halakorik badago, 3. artikuluaren bigarren puntuan aipatu diren iradokizun eta proposamenak kontsulta egin duen organo edo agintariari bidaliko dizkio batzordeburuak, bozketaren emaitzarekin eta boto partikularrekin batera, halakorik badago.

IV. KAPITULUA.

KONTSULTAK ETA IRIZPENAK.

17. artikulua.- Kontsultak.

1.- Diputatu nagusiaren ofizioz, edo kasuan kasuko Saileko foru diputatuaren ofizioz, edo zuzendari orokor edo arlokoen ofizioz egingo zaizkio kontsultak batzordeari. Erakunde autonomoen kasuan edo baltzu publikoenean, administrazio kontseiluko buruak egingo du edo zuzendari kudeatzaileak. Kontsultarekin batera, kontsultaren gaia den xedapen edo ekintza egitasmoaren kopia bidaliko da, bai eta irizpena emateko behar diren agiriak eta aurrekari guztiak ere.

2.- Aholku batzordeko buruak, ofizioz edo batzordekideren batek eskaturik, bidalitako dokumentazioa osatzeko eska diezakioke kontsulta egin duen organo edo agintariari. Irizpena emateko epea ez da aurrera joango, dokumentazio osagarria modu formalean jasotzen ez den bitartean.

18. artikulua.- Txostenak.

Aurreko 6. artikuluan ezarritakoari oztoporik jarri gabe, Aholku Batzordeko buruak kontsulta gaiei dagozkien arazoetan gaitasun teknikoa duten enplegatu edo pertsonen iritzia hitzez edo idatziz Batzordera emateko eska diezaieke, kontsulta egin duen agintaritzari jakinaraziko diola.

19. artikulua.- Ponentziak idaztea.

1.- Batzordeburuak, egindako kontsultak ikusirik, batzordekide bat edo batzuk izendatuko ditu, gai bakoitzari edo gai multzo bakoitzari buruzko irizpen edo erabaki proposamena aztertu eta egiteko.

2.- Proposamenak idatzi eta batzordeburuari bidaliko zaizkio, eta hark gaiari dagokion bilkuraren gai zerrendan sartuko du, eztabaidatu eta bozkatzeko.

3.- Proposamenak egiteko arduradunek batzordera bidalitako dokumentazioa osotua ez dela edo proposamena egiteko beharrezkoak diren datu zein aurrekari gehiago behar direla uste badute, batzordeburuari jakinaraziko diote, hark eskabidea egin dezan, 17. artikuluaren 2. puntuan ezarritakoarekin bat.

20. artikulua.- Irizpenak emateko epea.

1.- Aholku Batzordeak irizpena emateko izango duen epea entzunaldia aurreikusten duen xedapenean jarritakoa izango da, edo, bestela, hilabetekoa, ohiko kontsulten kasuan.

2.- Kontsulta premiatasunez egiten denean, gehienezko epea hamabost egunekoa izango da irizpena emateko.

Premiatasuna diputatu nagusiak neurtuko du edozein kasutan, kontsulta egiten duen organoak horretarako egindako proposamen motibatua ikusirik.

3.- Aurreko puntuetan esandako epeak eskabidea eta dokumentazioa Batzordearen erregistroan sartu eta hurrengo egunean hasiko dira kontatzen, 17. artikuluaren 2. puntuan adierazitakoaren kaltetan joan gabe.

21. artikulua.- Irizpenak.

1.- Egitatezko aurrekariak, kontuan hartu beharreko legezko arauak eta ondorioa edo ondorioak bereiz adierazitako dira irizpideen testuetan. Ondorioak modu alternatiboan edo baldintzekin formulatu ahal izango dira, hala egitea justifikatuta dagoenean.

2.- Irizpenetan honako datuak jasoko dira: noiz egin zen hura onartzeko bilkura eta nork idatzi duen. Eta haien komunikazioan, 16. artikuluan aipatutako puntuak jasoko dira.

22. artikulua.- Iradokizunak eta proposamenak.

Edozein batzordekidek 3.2 puntuan esandako iradokizun eta jarduera proposamenak egin ahal izango dizkio batzordeburuari.

Iradokizunak eta jarduerak behar bezala formulatuta egongo dira, kontuan hartu ahal izateko. Aztertu eta eztabaidatu egingo dira, baina, onartuz gero, ezin izango da boto partikularrik egin.

23. artikulua.- Irizpena eman ondorengo ebazpenak.

Aholku Batzordeak aztertutako ekintza edo xedapenei buruz ematen diren ebazpenetan hala izan direla adierazi beharko dute, bai eta ere emandako irizpenari darraion ala ez.

24. artikulua.- Proiektuak aldatzea.

Batzordeak dagokion irizpena eman ondoren, hari buruzko ekintza edo xedapena onartzeko ebazpen egitasmoa aldatu egiten bada funtsean baina ez irizpeneko proposamenei jarraituz, beste kontsulta bat egin beharko da egin diren aldaketei buruz. 
� Sail arteko batzordeei buruzko 52/92 Foru Arauaren 80.1 artikulua betetzeko eman da. Maiatzaren 9ko 47/2000 Foru Dekretuak (ALHAO 56 zk., 2000-05-19); ekainaren 10eko 42/2003 Foru Dekretuak (ALHAO 72 zk., 2003-06-23); otsailaren 15eko 4/2005 Foru Dekretuak (ALHAO 26 zk., 2005-03-02); urriaren 26ko 62/2011 Foru Dekretuak  (ALHAO 129 zk., 2011/11/04); maiatzaren 7ko 13/2013 Foru Dekretuak (ALHAO 57 zk., 2013/05/20); otsailaren 3ko 1/2015 Foru Dekretuak (ALHAO 22 zk., 2015/02/20) eta abuztuaren 3ko 38/2017 Foru Dekretuak  (ALHAO 91 zk., 2017/08/11) egindako aldaketak jasotzen ditu. Jatorrizko testua (ALHAO 40 zk., 1999/04/14)

